
Arwain y Dysgu: beth, sut a pham ydw i’n addysgu? 

 

Aseiniad ysgrifenedig sy’n gwerthuso’n feirniadol sut y gellir 

defnyddio Asesu ar gyfer Dysgu mewn cyfres o gyfleoedd dysgu i 

hybu cynnydd ar draws y meysydd dysgu a phrofiad a ddewiswyd. 

 

Cyflwyniad 

Bwriad yr aseiniad hwn yw gwerthuso’n feirniadol sut y gellir defnyddio Asesu ar gyfer 

Dysgu (AagD) mewn cyfres o gyfleoedd dysgu i hybu cynnydd ar draws y Meysydd Dysgu a 

Phrofiad (MDaPh) a ddewiswyd. Penderfynais gynllunio ar gyfer ddosbarth o 30 blant oed 8-

9 ym mlwyddyn 4 gydag amrywiaeth o alluoedd. Mae’r dosbarth ar y trywydd cywir yn ei 

dysgu, yn gweithio ar gam gynnydd 2/3 ac mae’r rhan fwyaf yn gwneud cynnydd priodol. Yn 

aml gwahaniaethwyd y gwaith ar dair lefel; gallu uwch, canolig ac is. Prif darged y dosbarth 

yw gwella ei sgiliau cyfathrebu, felly cynlluniais y gwersi i gynnwys llawer o ryngweithio a 

thrafod. Mynna Llywodraeth Cymru (2020) bod cynnydd ar hyd continwwm dysgu yn 

ganolog i Gwricwlwm i Gymru. Y thema dewisaf yw Cymru ac mae’r dosbarth yng nghanol y 

thema ar hyn o bryd, felly maent yn deall a chyfarwydd efo’r thema. Dyma thema eang iawn 

er mwyn cynllunio amryw o wersi diddorol o fewn y MDaPh gwahanol, hefyd mae’n gyfle i’r 

plant dysgu am eu gwlad sy’n gysylltiedig i’r diben lle sonnir dylai plant bod yn ddinasyddion 

egwyddorol a gwybodus am eu diwylliant, cymuned, cymdeithas a’r byd presennol a 

gorffennol (Llywodraeth Cymru, 2020b). Atgyfnertha Battista (2019) y pwysigrwydd i blant 

dysgu am eu treftadaeth, oherwydd darparir mewnwelediad i'r gorffennol, y cyfle i archwilio 

eu hanes a thraddodiadau ac yn galluogi i ddatblygu ymwybyddiaeth amdano ddiwylliant.  

 

Dewisais y MDaPh; Ieithoedd, Llythrennedd a Chyfathrebu, Dyniaethau, Iechyd a Lles, 

oherwydd dyma’r meysydd sydd o ddiddordeb i mi ac maent yn plethu mewn i’r thema. 

Ymgysylltir y MDaPh Ieithoedd, Llythrennedd a Chyfathrebu ag agweddau hanfodol i 

gyfathrebu a chefnogir dysgu ar draws yr holl gwricwlwm gan alluogi disgyblion i ddatblygu 

sgiliau yn Gymraeg, Saesneg, ac ieithoedd rhyngwladol yn ogystal â llenyddiaeth 

(Llywodraeth Cymru, 2020a, t.131). Bwriedir i’r MDaPh danio chwilfrydedd a chynnig sylfaen 

gadarn i blant datblygu diddordeb gydol oes yn ieithoedd Cymru, sy’n eu gwneud 

yn ddysgwyr uchelgeisiol a galluog, sy’n barod i ddysgu drwy gydol eu hoes (Llywodraeth 

Cymru, 2020a, t.131). Ymhellach, y Dyniaethau yn tanio dychymyg ac ysbrydoli disgyblion i 

dyfu mewn gwybodaeth a dealltwriaeth, hefyd mae’n ysgogi plant i ystyried materion pwysig 

sy’n wynebu dynoliaeth (British Academy, 2017). Rhannir llawer o themâu, cysyniadau a 

sgiliau trosglwyddadwy cyffredin, mae’r Dyniaethau yn ganolog i ddysgwyr ddod 

yn ddinasyddion egwyddorol a gwybodus yng Nghymru a’r byd (Llywodraeth Cymru, 2020a, 

t.100). Yn olaf, darparir Iechyd a Lles strwythur holistaidd, mae’n ymwneud â datblygu gallu 

disgyblion i wynebu heriau a chyfleoedd bywyd (Llywodraeth Cymru, 2020ch). Yr elfennau 

sylfaenol yw iechyd a datblygiad y corff, iechyd meddwl, a lles emosiynol a chymdeithasol, 

sy’n hanfodol i ddatblygu unigolion iach a hyderus sy’n barod i fyw bywyd cyflawn 

(Llywodraeth Cymru, 2020ch).  

 

Nodir taw’r tair prif swyddogaeth asesu yw cefnogi dysgwyr yn barhaus, pennu cynnydd dros 

amser a deall cynnydd disgyblion er mwyn myfyrio ar arferion (Llywodraeth Cymru, 2020a). 

Y pedwar elfen o AagD yw rhannu meini-prawf-llwyddiant, cwestiynu, adborth a 

hunanasesu/asesu cyfoedion (Llywodraeth Cymru, 2010a). Yr agweddau o AagD byddaf yn 

ffocysu arno yw cwestiynu, adborth ac asesu cyfoedion. Cred Llywodraeth Cymru (2010a) 

bod AagD yn broses o ddarganfod lle mae disgybl wedi’i gyrraedd o fewn continwwm dysgu, 

darganfod lle mae angen gwelliant, a’r dull gorau i gyrraedd ei botensial. Yn debyg, daw 

Dylan Wiliam (dyfynnwyd yn Education Scotland, 2016) i’r casgliad bod asesu ffurfiannol yn 

bwysig oherwydd mae’n galluogi i athrawon defnyddio’r wybodaeth am gyflawniad y dysgwr 

er mwyn llywio ac addasu’r dysgu er eu lles. Yn gyffredinol, awgrymir dilyniant dysgu ei bod 

yn ddilyniant llinol, er hyn nid yw dysgu bob amser yn golygu cynnydd, mae cyfnodau lle 

bydd plant yn mynd yn ôl yn hytrach nag ymlaen (Heritage, 2008, t.14). Cefnoga Donaldson 

(2015,t.53) y gosodiad yma a chymhara dysgu i daith gydag adegau o aros a chyfnodau o 

gynnydd, ac felly dyna pam penderfyna ddangos dilyniant drwy gamau cynnydd yn lle 

lefelau. 

Adolygiad llenyddiaeth 

Bwriad yr adran yma yw cyflwyno beth yw AagD ac ystyried ei bwysigrwydd a’r 

gwrthddadleuon. Yn y bôn, mae AagD yn ymwneud â darganfod lle mae’r disgybl wedi’i 

gyrraedd yn ei dysgu, egluro’r hyn mae angen anelu at ac yn bwysicaf dangos sut i’w 

gyrraedd (Llywodraeth Cymru, 2010a). Ffaith hysbys yw bod dau wahanol fath o asesu; 

crynodol sef gwirio’r hyn a ddysgwyd trwy brofion ar ddiwedd cyfnod dysgu, a ffurfiannol sef 

asesu’n barhaus i wella’r dysgu (Zook, 2016). Dadl Wagner (2015) yw gall y wybodaeth a 

gasglir gan ddefnyddio asesiad crynodol helpu athrawon i wneud penderfyniadau ar lefelau 

disgyblion (Wagner, 2015). I’r gwrthwyneb, nid yw asesu crynodol mewn gwirionedd yn 

gwerthuso, ond yn broses lle gasglir gwybodaeth i gynhyrchu dyfarniad, gradd neu lefel, 

dyma ddull beirniadol a chystadleuol (Dabell, 2018). Dadl debyg sydd gan Black (et al, 

2004), dywed bod asesu crynodol yn cael effaith ‘niweidiol’ ar blant ac athrawon, ond anelir 

AagD yn bwrpasol tuag at y disgyblion. Yn ôl Bloom, (1969, dyfynnwyd gan Ninomiya, 2016) 

asesu ffurfiannol yw darparu adborth a chywiriadau ar bob cam o'r broses dysgu, ond 

defnyddiwyd asesu crynodol i farnu'r hyn cyflwynwyd gan ddisgyblion ar ddiwedd cyfnod 

amser. Felly, efallai bydd cyfuniad o’r asesiadau’n strategaeth lwyddiannus. Yn astudiaeth 

Voelkel (2013) dim ond pan wnaeth y disgyblion rhyngweithio’n ystyrlon â'r deunydd 

gwnaeth y dysgu (mesurir gan arholiadau) wella. Fe wnaeth yr adborth penodol ar ôl y 

profion alluogi'r disgyblion i weld yn union beth oedd angen iddyn nhw wneud er mwyn 

gwella’u perfformiad, felly dyma ffordd o gyfuno asesu ffurfiannol a chrynodol (Voelkel, 

2013). Ymhellach, er dadleua Llywodraeth Cymru (2010b) bod 4 agwedd o AagD, yn ôl 

Prifysgol Cambridge (2015) mae un agwedd ychwanegol sef asesiad crynodol megis prawf 

neu arholiad, dyma osodiad dadleuol oherwydd fel arfer ystyrir asesiad crynodol fel agwedd 

ar wahân.  

 

Cwestiynu yw un o’r strategaethau a ddefnyddir gan athrawon i ddarganfod yr hyn mae 

disgyblion eisoes gwybod, yn sylweddoli’r bylchau, ac yn sgaffaldio datblygiad eu 

dealltwriaeth i gau'r bwlch rhwng yr hyn maent yn gwybod a’u targedau (Hall, 2016). Mynna 

Llywodraeth Cymru (2010b) dylai athrawon creu meini-prawf-llwyddiant tryloyw, dealladwy a 

defnyddiol i'r disgyblion. Yn ychwanegol, dylai athrawon roi cyfleoedd i ddisgyblion drafod ac 

i fyfyrio ar eu dysgu, eu cynnydd a'r camau nesaf i gadw ffocws (NFER, 2018). Yn 

astudiaeth DeLuca (et al, 2018) i farn a defnydd disgyblion o strategaethau AagD, dywedodd 

y disgyblion meini prawf llwyddiant ac adborth o athrawon fel y dulliau fwyaf defnyddiol, 

oherwydd darparir strwythur clir o’r hyn sydd angen gwneud a helpu i hwyluso prosesau 

asesu (DeLuca et al, 2018). Dengys Llywodraeth Cymru (2010b) a NFER (2018), bod 

adborth ar ffurf graddau neu farciau yn cael effaith negyddol ar ddysgu, ac yn aml mae 

adborth ar lafar yn fwy effeithiol nag ysgrifenedig. Awgryma Black (et al, 2004) gall adborth o 

gyd-ddisgyblion hefyd weithio'n dda o ganlyniad i’r ffaith gall disgyblion dderbyn beirniadaeth 

adeiladol yn well gan ei gilydd na fyddent gan athrawon. Eglurodd cyfweliadau DeLuca (et 

al, 2018) y buddion o roi a derbyn adborth gan ddisgyblion eraill i gefnogi dysgu, megis 

lleihau’r anfanteision i’r dull fel diffyg hygrededd a manylder. I grynhoi, dywed Jones (2005, 

t.1) bod strategaethau AagD llwyddiannus yn arwain at gynnydd parhaus. 

 

Yn amlwg mae ymchwil yn cefnogi’r defnydd o AagD yn y dosbarth er mwyn hwyluso dysgu 

plant. Yn Ysgol Gynradd Gaer (Estyn, 2018) codwyd safonau wrth ychwanegu 

gweithdrefnau AagD megis hetiau lliw i hunanasesu ac asesu cyfoedion sydd wedi eu dysgu 

sut i esbonio syniadau a mynegi barn i eraill. Dyma gryfder AagD, mae’n galluogi plant i fod 

yn annibynnol a’r gallu i adfyfyrio a chynllunio’r camau nesaf yn eu dysgu (Grŵp Diwygio 

Asesu, 2002). Pwysleisia Dauncey (2017) pwysigrwydd AagD i ddatblygiad a dilyniant plant, 

megis mae’n galluogi’r athrawes i baratoi ar gyfer gwersi’r dyfodol trwy sylweddoli os oes 

angen ail-ymweld ag agwedd neu symud ymlaen, mae hyn yn galluogi athrawon i gadw 

cofnod o gynnydd y disgyblion. Daw Greenstein (2010) i gasgliad tebyg, dywed bod 

athrawon da yn coladu gwybodaeth am gynnydd, diddordebau ac anghenion y disgyblion a’u 

defnyddio i wneud addasiadau perthnasol i’r dysgu. Cryfder arall AagD yw anelir yn 

bwrpasol tuag at y disgyblion ac mae disgyblion yn chwarae rôl allweddol yn y broses, sy’n 

gysylltiedig i bwysigrwydd llais y disgybl a bwysleisir yn Gwricwlwm i Gymru. Ymhellach, 

mae cynnwys disgyblion yn y broses asesu ac annog iddynt feddwl fel athrawes trwy feddwl 

yn fwy gweithredol am ble maen nhw nawr, ble maen nhw'n mynd a sut i gyrraedd yno, 

hefyd yn gryfder i AagD, oherwydd maent yn magu hyder yn yr hyn mae disgwyl iddyn nhw 

ei ddysgu ac i ba safon (Cambridge University, 2015). Yn ychwanegol, mae hyrwyddo a 

hwyluso dysgu annibynnol yn lleihau’r baich gwaith athrawon, ond trwy sicrhau cynnydd 

disgyblion (GWE, 2019). Yn ogystal â hyn pwysleisia Greenstein (2010) nad yw AagD yn 

ffocysu ar sut mae athrawon yn cyflwyno gwybodaeth ond, yn hytrach, sut mae myfyrwyr yn 

derbyn y wybodaeth a’i defnyddio i wella dysgu eu hunain sy’n meithrin dysgwyr annibynnol. 

Er mwyn i AagD fod yn effeithiol, mae'n bwysig sicrhau bod y disgyblion yn deall yr hyn mae 

angen iddynt ei gwneud neu'r sgiliau sydd angen i ddatblygu (NFER, 2018). Yn olaf, mae'n 

hanfodol defnyddir strategaethau AagD trwy gydol y dysgu i sicrhau bod y disgyblion ar y 

trywydd cywir a’u hannog i wneud gwelliannau parhaus, a ni ddylai asesu digwydd ar 

ddiwedd gwers/thema/tymor yn unig (Llywodraeth Cymru, 2010b).  

 

Ar y llaw arall, mae rhaid ystyried yr heriau a gwrthddadleuon i AagD. Cynhyrchodd Marsh 

(2007) ddadansoddiad beirniadol o ddefnydd AagD yn y dosbarth, dywedodd ei bod yn 

amlwg nad yw athrawon yn defnyddio asesu ffurfiannol yn aml. Mae hyn yn adleisio 

canfyddiadau Black a Wiliam (1998) lle maent yn ysgrifennu am “dlodi ymarfer”. Un rheswm 

dros hyn yw brofiad athrawon a’r ffaith magwyd gyda ffocws a’r sicrhau canlyniadau da a 

graddio crynodol, trwy arferion fel bwydo'r wybodaeth i'r disgyblion ar gyfer arholiad/prawf 

(Marsh, 2007). Nid oes rhaid edrych yn bell i weld enghreifftiau o hyn - Profion Asesu 

Statudol ar ddiwedd CA1/2/3, yn ogystal â chanlyniadau TGAU yn dal i fod ym 

mlaenoriaethau llawer o athrawon/ysgolion. Mae’n deg i ddadlau bod awdurdodau addysg 

yn rhoi pwysau ar athrawon i sicrhau bod canlyniadau ar draws yr ysgol yn foddhaol, gan 

beryglu'r ffocws ar sicrhau bod anghenion pob plentyn yn cael ei gwrdd â'i ddatblygu 

(Richardson, 2012). Mae hwn i’r gwrthwyneb i fwriad Llywodraeth Cymru (2020a) am 

Gwricwlwm i Gymru lle ffocysir ar gynnydd unigryw disgyblion ar hyd continwwm dysgu. 

Sicrheir cyfle cyfartal i bawb gyflawni eu gorau ac i ddatblygu mewn amgylchedd cynhwysol 

yn hanfodol i Gwricwlwm i Gymru hefyd (Hopwood a Defis, 2017). Ymhellach, dadleua Dunn 

a Mulvenon (2009) bod AagD yn ddibwys, a dim ond tystiolaeth gyfyngedig yn bodoli i 

gefnogi’r arferion gorau. Gellid dadlau bod y diffyg ymchwil yn tynnu oddi ar ddilysrwydd a 

dibynadwyedd astudiaethau achos sy’n nodi bod AagD yn cael effaith gadarnhaol ar 

ddisgyblion (Dunn a Mulvenon, 2009). 

 

Oblegid hyn, prif bwrpas AagD yw darparu gwybodaeth a all lywio penderfyniadau am y 

ffordd orau i symud dysgu'r disgyblion yn ei flaen, addysgu’r athrawon a dealltwriaeth rhieni. 

Dylid ei ddefnyddio er budd disgyblion gan alluogi i athrawon addasu cynlluniau gwersi a 

chefnogi eu cynnydd (Williams, 2017). 

 

Cynlluniau 

 

Ieithoedd, Llythrennedd a Chyfathrebu  

Dewisais Ieithoedd, Llythrennedd a Chyfathrebu fel ffocws un o fy nghynlluniau wers (gwelir 

atodiad 1) oherwydd i ddatblygu o fewn y maes dysgu hwn, bydd plant yn dysgu’r sgil o 

siarad, gwrando, darllen ac ysgrifennu sef sgiliau bywyd hanfodol (Browne, 2007). Yn 

arbennig, mae iaith yn elfen allweddol a dylid ystyried datblygiad iaith wrth gynllunio ar gyfer 

dysgu ar draws y cwricwlwm (Browne, 2007). Ymhellach, dewisais achos mae modd 

ychwanegu i bob gwers trwy wneud cysylltiadau trawsgwricwlaidd fel gwnes i yn fy 

nghynllun gwers. Plethir y MDaPh yma’n dda iawn i’r thema (Cymru) yn amlwg oherwydd yr 

elfennau Cymreig fel yr iaith a datblygu hynny trwy drafod, darllen a gwrando sef brif sgiliau'r 

MDaPh. Cysylltir y thema gyda’r diben o fod yn ddinasyddion egwyddorol sy’n wybodus am 

eu diwylliant, iaith a’u gwlad (Llywodraeth Cymru, 2020b). Gwnaeth y diben llywio fy 

mhroses cynllunio. 

Nod y wers yw gwrando ar lyfr Dringo’r Wyddfa gan Elin Meek a’i ddefnyddio fel sbardun i 

gyflawni’r dasg o drafod o fewn grwpiau am yr hyn sy’n addas i bacio i ddringo’r Wyddfa. 

Wrth ddechrau trwy wrando ar y stori bydd y plant yn datblygu’r sgil o wrando a ffocysu, ac 

ymhellach defnyddio’r hyn a chlywyd fel sbardun. Awgrymir tystiolaeth bod darllen yn uchel i 

blant o fudd i ddatblygiad iaith a llythrennedd (Isaacs, 2012). Cysylltir i’r hyn sy’n bwysig sy’n 

nodi sut mae llenyddiaeth yn tanio’r dychymyg ac ysbrydoli creadigrwydd (Llywodraeth 

Cymru, 2020d). Yn ogystal â hyn, nodir cam gynnydd 2 o’r MDaPh Celfyddydau 

Mynegiannol bod cydweithio’n datblygu syniadau creadigol (Llywodraeth Cymru, 2020a). 

Bydd cyfle gyda’r plant i ddefnyddio ei dychymyg wrth esgus pacio ar gyfer dringo’r Wyddfa. 

Penderfynais ddarparu’r cyfle i blant bod yn greadigol oherwydd mae Bulman (2006) yn 

argyhoeddedig bod plant yn datblygu trwy fod yn greadigol gydag agwedd bositif tuag at 

ddefnyddio’r dychymyg. Er hyn, dywed Robinson (2007) bod ysgolion yn lladd creadigrwydd 

yn hytrach na hybu defnyddio’r dychymyg. Bwriad y dasg yw annog trafodaeth fanwl, 

darparu’r cyfle i blant mynegi ei barn a chyfle i ddadlau, sy’n gysylltiedig i’r hyn sy’n bwysig; 

mynegi hunain trwy ieithoedd yn allweddol i gyfathrebu. Yn benodol nodir cam gynnydd 3 y 

gallu i ymateb i safbwyntiau eraill a strwythuro dadleuon sef craidd y wers yma (Llywodraeth 

Cymru, 2020d). Ar y cyfan, mae nifer o fuddion o gynnal sesiynau dadlau, megis; datblygu’r 

sgil o feddwl yn feirniadol, creu cysylltiadau, ddatrys problemau, aeddfedrwydd a hyder 

(Bellon, 2000). Yn yr un modd, penderfynais droi’r gweithgaredd mewn i dasg grŵp 

oherwydd bydd weithio a thrafod o fewn grŵp yn gwella’u sgiliau cyfathrebu. Yn ôl Dillon 

(1984, dyfynnwyd yn Howard-Johnson et al, 1987) mae trafodaethau grŵp yn galluogi 

prosesau meddwl cymhleth er mwyn cael dealltwriaeth ddyfnach. Mewn cyferbyniad, honna 

Piaget bod datblygiad yn deillio o archwiliadau annibynnol, lle mae plant yn adeiladu ar 

wybodaeth eu hunain (McLeod, 2020). 

 

I asesu’r gweithgaredd byddaf yn crwydro o amgylch y dosbarth gan ofyn cwestiynau i 

annog mwy o drafod neu i ymestyn y sgyrsiau ymhellach. Disgwyliaf i’r grŵp gallu uwch 

cyfiawnhau eu dewisiadau a gallu esbonio’n glir pam dewiswyd eitemau penodol pan fyddaf 

yn cynnig cwestiynau heriol, serch hyn, gofynnaf gwestiynau mwy syml i’r grŵp gallu is 

(gwelir atodiad 4). Mynna Llywodraeth Cymru (2010b) a Hall (2016) bod nifer o fanteision i 

gwestiynu, megis gofyn cwestiynau o lefel uchel yn ysgogi disgyblion i archwilio syniadau, 

creu cysylltiadau a’i helpu i weld ‘darlun mawr’ y dysgu. Nid yw cwestiynu’n ymwneud â 

gwirio’r atebion yn unig, ond yn fwy pwysig, i wrando ar atebion a gynigwyd er mwyn deall 

ble maent yn eu cynnydd ac felly cynllunio ar gyfer y dyfodol (Clarke, 2020). Dywed Cotton 

(2001, dyfynnwyd gan Simmonds, 2017), bod defnyddio cwestiynau caeedig i adolygu dysgu 

blaenorol yn gryfder. Ar y llaw arall, darparir cwestiynau agored y rhyddid i blant feddwl a 

chael atebion mwy dwfn (Simmonds, 2017). Er hyn mynna Paramore (2017, dyfynnwyd yn 

Doherty, 2017) bod tuedd o anghydbwysedd gwestiynau, dywed bod gorddibyniaeth ar ofyn 

cwestiynau dwyn i gof yn ysgolion, felly ddarparir gwybodaeth asesu gyfyngedig. Noda 

Llywodraeth Cymru (2010b) her arall sef disgyblion anhyderus yn cynnig atebion 

(Llywodraeth Cymru, 2010b). Er mwyn goresgyn hyn mae angen adeiladu hunanhyder ac 

ymdrin ag atebion yn effeithiol fel bod lefel yr her yn codi yn hytrach na lefel y straen (Hall, 

2016). I godi hyder mae creu amgylchedd croesawgar trwy hyrwyddo parch, empathi, 

cynhesrwydd ac osgoi negatifedd yn hanfodol (Coe et al, 2020, t.6). Bydd crwydro a thrafod 

efo grwpiau yn galluogi i mi arsylwi’r dasg trwy gydol y wers yn lle ofyn cwestiynau ar 

ddiwedd y sesiwn. Meddylia Fawcett a Watson (2016) bod modd ddysgu llawer gan blant 

trwy wylio a gwrando mewn ffordd wyliadwrus a gwybodus. At hyn, gwelaf ble mae’r 

disgyblion yn ei dysgu megis a yw’r plant yn cyfrannu syniadau’n hyderus a chydweithio sy’n 

gysylltiedig i gam gynnydd 3 y dyniaethau sy’n nodi'r gallu i fynegi a thrafod barnau’n glir 

(Llywodraeth Cymru, 2020a). 

 

Dyniaethau  

Dewiswyd y MDaPh yma oherwydd darparir dyniaethau nifer o sgiliau amrywiol i blant megis 

empathi, dealltwriaeth o’r byd, dadlau ac ystyried barn eraill (Smith, 2015) (gwelir atodiad 2). 

Hefyd, dyma MDaPh lle mae modd wneud nifer o gysylltiadau trawsgwricwlaidd. Cysylltir y 

thema i’r Dyniaethau’n berffaith gan nodwyd yn yr hyn sy’n bwysig am archwilio ac annog 

chwilfrydedd am y byd presennol a gorffennol, felly mae modd edrych ar hanes, tirlun a 

thraddodiadau Cymru o fewn y thema (Llywodraeth Cymru, 2020c). Nod y wers yw 

ysgrifennu ac actio allan ymson plentyn o’r Canol Oesoedd yn sôn yn benodol am y Welsh 

Not. Pwrpas y wers yma yw i blant fod yn greadigol a mynegi ei deimlad am y Welsh Not 

trwy esgus bod o’r cyfnod. Penderfynais ar y dasg yma oherwydd credaf dyma dasg wych i 

gyffroi plant am hanes gan gymharu’r gorffennol i’r presennol, sy’n gysylltiedig i’r hyn sy’n 

bwysig; ymchwilio yn ysbrydoli chwilfrydedd am y gorffennol a dyfodol. Y sgiliau hoffwn i’r 

plant datblygu yw ei sgiliau ysgrifenedig, i fynegi teimladau, ac ychwanegu gwybodaeth 

hanesyddol, sy’n gysylltiedig i gam gynnydd 2 a 3 lle sonnir am ystyried teimladau personol 

ar ôl ystyried tystiolaeth. Penderfynais i gychwyn y wers gyda chlip ‘Amser Maith yn ôl’, er 

mwyn i’r plant deall yr hanes cyn cychwyn ar y dasg. Atgyfnertha Bowman (2018) y 

gwerthfawrogiad athrawon am ddeunyddiau gweledol i gyfarwyddyd ystafell ddosbarth 

oherwydd eu bod yn annog dysgwyr i wneud cysylltiadau rhwng darnau o wybodaeth, 

amsugno’r ffeithiau a gweithredu fel cymorth cof. Ymhellach, pwrpas actio’r ymson ar 

ddiwedd y wers yw rhoi cyfle i’r plant i gyfleu eu gwaith i’r dosbarth a deall teimladau plentyn 

o’r Canol Oesoedd. Yn ychwanegol, mae cynnal gwersi gweithredol yn annog brwdfrydedd a 

chymell y disgybl. Mae gan ddysgu trwy brofiad a bod yn weithredol yn y dosbarth y 

potensial i helpu disgyblion gwneud cysylltiadau dwfn a pharhaol â deunydd cwrs yn 

cymharu ag eistedd ac ysgrifennu’n barhaol (Costa, 2014). Tra bod Costa (2018) yn gywir, 

mae rhaid nodi bod Kijinski (2018) yn dadlau nid yw dysgu trwy brofiad yn fuddiol gan mae'n 

cymryd plant i ffwrdd o amser hanfodol i ddysgu yn y dosbarth lle gallent ennill mwy o 

wybodaeth. Er y ddadl yma, pwysleisir pwysigrwydd dysgu trwy brofiad yn Gwricwlwm i 

Gymru oherwydd darparir profiadau ystod o wybodaeth a sgiliau i ddisgyblion i’w defnyddio 

mewn cyd-destunau newydd (Llywodraeth Cymru, 2020a).  

 

I asesu’r dasg gofynnaf i’r plant asesu eu cyfoedion ar ddiwedd y wers. Bydd disgwyl i’r plant 

edrych allan am siarad yn y presennol, ansoddeiriau, teimladau a chyfeiriadau at hanes. 

Bydd rhaid i’r plant darparu adborth cefnogol ac adeiladol gan osgoi unrhyw iaith negyddol. 

Disgwylir i’r grŵp gallu uwch defnyddio mwy o eirfa heriol ac amrywiaeth o ddechreuad 

brawddegau, yn ogystal â chynnwys mwy o wybodaeth hanesyddol soffistigedig. Rhagdybiaf 

bydd angen mwy o gymorth ar y grŵp gallu is, felly byddaf yn eistedd gyda nhw. Dadleua 

Bruner bod oedolion yn chwarae rôl weithredol yn cynorthwyo dysgu plant (1978, dyfynnwyd 

yn McLeod, 2019). Cyhoeddwyd y syniad o ‘sgaffaldio’ sef rhyngweithiad strwythuredig 

rhwng oedolyn a phlentyn i gyflawni tasg, a’r pwrpas yw modelu a chymell (McLeod, 2020). 

Darparir asesu cyfoedion y cymorth i ddisgyblion ddatblygu sgiliau gydol oes a 

throsglwyddadwy fel cymryd rhan mewn adolygiad beirniadol o waith cyfoedion, cyfleu 

adborth mewn ffordd gadarnhaol a dysgu i dderbyn adborth (Baker, 2016). Cryfder asesu 

cyfoedion yw bod y gyfnewidfa mewn iaith mae’r disgyblion eu hunain yn ei defnyddio'n 

naturiol yn ddealladwy ac oherwydd eu bod nhw’n dysgu trwy gymryd rolau athrawon (Black 

et al, 2004). Yn ychwanegol, dywed athrawes fel rhan o astudiaeth bod plant yn ymfalchïo 

yn eu gwaith pan maent yn gwybod bod eu cyfoedion yn asesu’r gwaith (Black et al, 2004). 

I’r gwrthwyneb, dadleua Double (et al, 2019) bod asesu cyfoedion yn wrthgynhyrchiol, mae’n 

well i’r dysgwr hunanasesu oherwydd gall disgyblion dangos tuedd neu beidio cymryd y rôl o 

ddifrif. Er hyn, datblygir plant y sgil i drafod unrhyw anghytundeb ynghylch y marcio yn 

agored ac aeddfed nes dod i gytundeb (Black et al, 2004).  

 

Iechyd a lles  

Dewisais y MDaPh Iechyd a Lles o ganlyniad i’r pwyslais cynyddol yn ysgolion am wella 

iechyd corfforol a meddwl plant. Yn dilyn hyn, cydnabyddir gan Estyn (2020b) bod iechyd a 

lles da yn gwneud cyfraniad hanfodol at berfformiad sefydliadol ac yn helpu unigolion yn yr 

ysgol a thu hwnt. Cysylltais y thema i’r MDaPh trwy gynllunio gwers am sut i daflu pêl rygbi, 

bydd y wers yma yn y wers gyntaf o gyfres lle bydd plant yn dysgu’r sgiliau hanfodol (taflu, 

dal, taclo) i chwarae rygbi, sef chwaraeon cenedlaethol Cymru. Trwy gydol y gyfres o wersi 

bydd pwyslais ar yr hyn sy’n bwysig lle sonnir am sut mae datblygu iechyd a lles corfforol yn 

arwain at fuddiannau gydol oes (Llywodraeth Cymru, 2020ch). Mynna Connolly (2018) bod 

nifer o sgiliau i ddysgu o’r gwersi yma megis; sut i ddilyn cyfarwyddiadau, delio gyda siom, 

chwarae fel tîm, hyder a disgyblaeth. Erbyn diwedd y wers bydd y plant yn gallu taflu pêl 

rygbi yn gywir a datblygu’r nifer o sgiliau rhestrais. Mae’n bwysig cofio bod y plant yn anelu 

am gam gynnydd 2/3 sy’n sôn am ddefnyddio’r sgiliau a dysgwyd, ymwneud a 

gweithgareddau corfforol yn rheolaidd, datblygu hyder yn chwaraeon a bod yn ymwybodol 

o’i gynnydd personol. Agwedd lawn mor bwysig yw i blant symud a chael y cyfle i ymarfer y 

corff, mae cael y cyfle i gymryd rhan mewn chwaraeon yn cyfrannu at dwf a datblygiad iach 

(Education Scotland, 2021). Argymhella’r Adran Iechyd (dyfynnwyd gan Intelligent Health, 

2017) dylai plant gwneud 60 munud o ymarfer corff y dydd, er gwaethaf mae dros hanner o 

blant rhwng yr oedrannau 5-15 dim yn cyflawni hyn sy’n siomedig a dylanwad enfawr ar fy 

nghynllun gwers. Ni fyddaf yn gwahaniaethu yn ystod y gwersi yma oherwydd bydd gallu 

corfforol, diddordeb mewn chwaraeon a sgiliau echddygol bras pawb yn amrywio ac 

unigryw. Cred Taylor (2017), bod gwahaniaethu ar sail gallu yn achosi anghydraddoldeb er 

nad yw’r pwrpas. Er hyn, os mae disgyblion yn gweld taflu pêl rygbi’n anodd mae modd 

addasu i daflu bagiau ffa sy’n fwy haws. Agwedd pwysig arall yw bod plant yn dysgu’n y tu 

allan. Pwysleisia White (2014) dylai athrawon ystyried y tu allan yr un mor bwysig a dysgu a 

datblygu o fewn y dosbarth oherwydd mae’n bwysig i blant i symud, chwarae, profi 

synhwyrau gwahanol a darganfod. Esiampl o hyn yw, Coleg Dewi Sant (Estyn, 2020a) a’i 

raglen awyr agored ragorol sydd wrth wraidd bywyd ysgol i feithrin lles ysbrydol, deallusol a 

chorfforol disgyblion. At ei gilydd, mae’r rhaglen awyr agored yn gwneud cyfraniad helaeth at 

sgiliau disgyblion, datblygiad personol, iechyd a lles a gellir trosglwyddo yn ôl i'r ystafell 

ddosbarth (Estyn, 2020a). 

 

I gefnogi cynnydd y disgyblion y bwriad yw defnyddio adborth adeiladol a chefnogol gennyf i 

drwy gydol y wers i wella arfer ac yn yr un modd eu cymell (Van-den-Bergh et al, 2014). Pan 

mae adborth yn adeiladol mae’n galluogi i ddisgyblion cymryd rheolaeth dros eu haddysg 

(Coe et al, 2020). Ar y cyfan, dylai adborth darparu gwybodaeth am yr hyn mae’r disgybl yn 

llwyddo i wneud a’r hyn sydd angen iddynt wella (Coe et al, 2020). Mae’n bwysig cofio, dylai 

adborth fod yn sensitif ac yn adeiladol oherwydd mae gan unrhyw asesiad effaith emosiynol 

ar blant (Grŵp Diwygio Asesu, 2002). Dywed Higgins (2000) er mwyn defnyddio adborth i 

feithrin cynnydd mae angen drafod yr adborth gyda’r dysgwyr i sicrhau ei bod yn deall. 

Tynnu sylw arbennig at Ysgol Treganna (Estyn, 2019) fel enghraifft dda o gynnwys 

disgyblion, gofynnir i’w ddisgyblion am eu mewnbwn i gynllunio ar gyfer gwersi’r dyfodol sy’n 

codi hunanhyder disgyblion. Hefyd, honna Donaldson (2015), bod angen cynnwys disgyblion 

yn y broses asesu i alluogi plant i gymryd cyfrifoldeb dros eu dysgu. Gellir hefyd modelu’r 

weithred gywir yn ogystal â darparu adborth ar lafar er mwyn i’r plant gweld yr hyn sydd 

angen iddynt wella. Yn debyg, pwysleisia Vygotsky (1978) y pwysigrwydd o diwtor medrus 

yn modelu ymddygiadau neu ddarparu cyfarwyddiadau i blentyn. 

 

Casgliad  

I grynhoi, er ystyrir yr heriau yn amlwg mae nifer o fuddion i AagD a dyma’r ffordd ymlaen 

mewn addysg. Nodir digon o dystiolaeth bod AagD yn hanfodol ac yn ddymunol i'r disgyblion 

gan eu galluogi i feddwl yn ddyfnach, yn ogystal â deall lle maent yn ei dysgu i sicrhau 

cynnydd (Green, 2017). Yn amlwg, canolbwyntia Cwricwlwm i Gymru (2020a) ar sut mae’r 

disgybl yn ganolog i’r dysgu, felly bydd symud i ffwrdd o asesu plant ar sail cofio 

gwybodaeth a ffocysu ar ddatblygiad unigryw pob plentyn yn gam pwysig. Ystyriwch yr 

effaith negyddol cafwyd arolygon ysgol ar athrawon, nawr meddyliwch sut mae plant yn 

teimlo pam maent yn cael ei asesu yn bennaf trwy brofion yn lle mwynhau eu plentyndod 

(Jeffrey a Woods, 1998). Ond, trwy ddefnyddio AagD cafwyd plentyn ei siapio pob dydd a 

phob gwers (Islam a Musa, 2020). Yn gysylltiedig, mae addysg yn debyg i gylchdro 

‘Highscope’ (2021), lle nid oes disgwyliad i blant wneud cynnydd parhaol a rôl yr athrawon 

yw cefnogi dysgu ar sail ei datblygiad unigol.  

Ar ôl ysgrifennu’r aseiniad hon, edrychaf ymlaen at ychwanegu strategaethau AagD yn fy 

ngwersi gan fy mod i’n deall ei bwysigrwydd i gynnydd disgyblion. Efallai’r cam nesaf yw i mi 

geisio cynnwys 4 elfen o AagD yn fy ngwersi yn ystod fy mhrofiad addysgol proffesiynol. 

Hefyd, credaf dylai athrawon cael ei ail-addysgu i ddeall pwysigrwydd AagD a sut i 

ychwanegu i’w gwersi’n effeithiol. Fy nharged arall bydd sicrhau bod pawb yn cyflawni eu 

gorau trwy werthfawrogi a dathlu gwahaniaethau mewn amgylchedd cynhwysol (Hopwood a 

Defis, 2017). Cysylltir i’r safonau SAC sy’n ddweud, dylid arddangos gwybodaeth a 

dealltwriaeth am anghenion pob dysgwr wrth gynllunio, paratoi ac addysgu. O ddarparu 

amgylchedd dysgu cynhwysol lle caiff plant eu gwerthfawrogi, adeiladu ar eu cryfderau ac 

arbrofi gyda gwahanol strategaethau AagD, bydd cyfle i ddisgyblion wneud cynnydd 

(Hopwood a Defis, 2017). Dadleua Healy (2011) nad yw blant yn cyflawni pethau ar yr un 

adeg, gan fod cynnydd pawb yn unigryw a chytunaf. Credaf mai newid arferion addysgu ac 

asesu yn hanfodol i ddatblygu AagD ymhellach. Ar yr un pryd, mae angen rhoi sylw i 

ddatblygu asesiad crynodol i fod yn fwy cynhwysol o'r egwyddorion sy'n llywio asesiad 

ffurfiannol (Marsh, 2006). I gloi, dywed Llywodraeth Selan Newydd (2017) bod gan bob 

plentyn potensial arbennig a chytunaf. 

 

Geiriau- 4382 

Atodiad 2- Dyniaethau 

Atodiad 3- Iechyd a Lles 

Atodiad 4- Cwestiynau’r wers Ieithoedd, Llythrennedd a Chyfathrebu 

• ‘Mae’r bag yn rhy drwm, felly pa dwy eitem byddech chi’n cymryd allan a pham? 

(grŵp gallu uwch). 

• Beth yw pwrpas yr eitemau? 

• Beth yw’r eitemau? 

• Beth oedd yr eitem gyntaf dewisoch i roi yn y bag? 

• Os oes lle ychwanegol, beth fydd yr eitem ychwanegol byddech chi’n rhoi yn y bag? 

• Ar y llaw arall, os oes lle ychwanegol byddech chi’n penderfynu rhoi eitem 

ychwanegol yn y bag neu beidio? (grŵp gallu uwch). 

• Beth yw’r eitem fwyaf pwysig yn eich barn chi a pham? (grŵp gallu uwch). 

• Beth yw’r eitem leiaf pwysig yn eich barn chi a pham? (grwp gallu uwch). 


